Hego Afrikako Munduko Futbol Txapelketako kopa Nafarroako Jauregiko atarian izango dugu ikusgai ostegunean
Kopa 9.30etik 12.30era eta 16.00etatik 18.30era jarriko dute herritarrek ikusteko moduan, 2010eko Nafarroaren Eguneko ekitaldien barruan
Espainiako futbol selekzioak joan den uztailaren 11n Hego Afrikan irabazitako FIFAren munduko kopa Nafarroako Jauregiko atarian jarriko dute ostegunean, abenduaren 2an, 2010eko Nafarroaren Eguneko ekitaldien esparruan. Herritarrek 9.30etik 12.30era eta 16.00etatik 18.30era izango dute kopa ikusteko eta harekin argazkia ateratzeko aukera.
Gaur goizean jakinarazi du Erakundeekiko Harremanetarako kontseilari eta Nafarroako Gobernuaren eledunak, Alberto Catalanek, kopa Iruñera ekarriko dutela. Zehazki, munduko futbol txapelketako irabazleei ematen zaien kopa izango dugu ikusgai, originalaren kopia bat, hain zuzen: 18 kilateko bost kilo urre solidorekin egina dago, 36,8 cm-ko garaiera eta 13 cm-ko diametroko oinarria dauzka, eta oinarria malakitazko bi eraztunekin dago apaindua.
Munduko kopa hori 1974tik ematen diete munduko txapelketa irabazten dutenei. Ordura arte, 1930ean txapelketa jokatzen hasi zirenetik, Jules Rimet saria ematen zuten. Gaur egungo kopa Silvio Gazzanigak diseinatu zuen eta Bertoni Milano etxeak egiten du: Lurra ageri da, eta hari eusten bi gizaki (kopak 6,175 kilo ditu). Oinarrian FIFA World Cup (FIFAren Munduko Kopa) jartzen du eta azpian txapelketa irabazi duten herrialdeen zerrenda dago. Originala FIFAren Lausanako (Suitza) egoitzan daukate gordea eta txapelketako finaletan bakarrik erakusten dute.
Kirol merituaren dominak
Ostegunean, munduko kopa heltzearekin batera, kirol merituaren dominak emango dituzte Nafarroako Jauregiko tronu aretoan. Ekitaldia 13.00etan hasiko da. Aurten, urrezko domina Marta Mendia Valencia atletari emango diote: Espainiako erabateko irabazle izan da 13 aldiz, 1995etik 2005era, eta nazioarteko kirolari 49 aldiz.
Gaurko bileran, gainera, Nafarroako Gobernuak erabaki du kirol merituaren zilarrezko domina ematea foru erkidegoan gorputz eta kirol jarduerak sustatzen lan egin duten 20 pertsona fisiko edo juridikori.
Domina horiek ematen dituzte kontuan hartuta Nafarroan kirola sustatzen 25 urte baino gehiago egin dituzten pertsonen merituak, izan zuzendari edo teknikari lanetan, izan kirolari diskrezioz eta ahalegin handiz ekarpen handiak eginez (dominen gaia 363/1998 Foru Dekretuan jasoa eta 42/2001 Foru Aginduan arautua dago).
Gauzak horrela, Nafarroako Kirolaren eta Gazteriaren Institutuak osatutako batzordeak erabaki du kirol merituaren zilarrezko dominak honako hauei ematea:
- Blas Arroniz Uzquedari, 25 urte baino gehiago egin dituelako Nafarroan kirol egokitua sustatzen eta garatzen, heziketa bereziko hainbat zentrotan, Minusbaliatuen Kirol Elkartean eta Kirol Egokituen Nafarroako Federazioko Zuzendaritza Batzordean.
- Fermin Manso Perezi, 30 urte baino gehiago egin dituelako Nafarroan waterpoloa sustatzen, Larraina kirol elkartean eta Waterpolo Navarra klubean, zuzendari eta teknikari gisa.
- Fernando Moreno Purroyri, 30 urte baino gehiagoan aritu delako hipika sustatzen Monteverde klubean, Añezkarreko hipika klubean eta Nafarroako Hipika Federazioan.
- Luis Liberal Arriolari, 26 urte baino gehiagoan aritu delako eskubaloia sustatzen Atarrabian, Burlatan eta Nafarroako Eskubaloi Federazioan.
- Miguel Javier Aquerreta Cangasi, 25 urte baino gehiago egin dituelako mediku lanetan SDC San Antonio taldean eta Nafarroako Eskubaloi Federazioan.
- Andres Perez Indarti, eskubaloia sustatzen aritu delako 25 urte baino gehiago Nafarroako Eskubaloi Federazioan, Burlatan eta beste talde batzuetan.
- Joaquin Puy Clementeri, 28 urte baino gehiago egin dituelako futbola, beisbola eta sofbola sustatzen Pamplona Kirol Klubean.
- Alvaro Armendariz Cirizari, 28 urte baino gehiagoan aritu delako txirrindularitza sustatzen Union Ciclista Navarra elkartean eta Lizarte taldean.
- Jose Maria Ollo Aristuri, euskal pilota sustatzen aritu delako, 25 urte baino gehiagoan, Ilunberri kirol elkartean eta Nafarroako Euskal Pilota Federazioak antolatutako jardueretan.
- Fermin Los Arcos Perezi, 25 urte baino gehiago egin dituelako bela, mendizaletasuna eta saskibaloia sustatzen hainbat elkarte eta erakundetan.
- Juan Jesus Echarri Jaurrietari, Artaxonan hainbat kirol sustatzen aritu delako 28 urtean.
- Pablo Saez Otermini, Estella Txirrindulari Elkartean 30 urte baino gehiago egin dituelako, Lizarran txirrindularitza sustatzen.
- Pedro Garbisu Orayeni, xakea sustatzen aritu delako 26 urtean, Orvina Xake Elkartearen eta Nafarroako Xake Federazioaren bitartez.
- Luis Maria Juango Ruizi, arbitrajearen arloan aritu delako 45 urte baino gehiagoan, Nafarroako Futbol Arbitroen Batzordea medio.
- Miguel Vicente Gonzalezi, judoa sustatu duelako, 25 urte baino gehiagoan, Nafarroako Judo Federazioan eta Pamplona Igeriketa Elkartean.
- Jesus Sola Sadabari, 26 urtean judoa sustatzen aritu delako Nafarroako Judo Federazioan, batik bat Tafallan eta Valtierran.
- Alfredo Elizalde Virtori, 30 urte baino gehiagoan judoa sustatu duelako, bai arbitro lanetan, bai beste administrazio ardura batzuekin.
- Roberto Enciso Sanchezi, 28 urte egin dituelako Nafarroako hainbat herritan kirola sustatzen: judoa, jiu-jitsu delakoa eta defentsa pertsonala, besteak beste.
- Benito Sanguesa Galindori, 25 urte baino gehiago egin dituelako SDR Arenas elkartean, gestio eta antolaketa lanetan.
